
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সুপ্তোত্থিতা


 


ঘুমের দেশে ভাঙিল ঘুম,

উঠিল কলম্বর।

গাছের শাখে জাগিল পাখী

কুসুমে মধুকর।

অশ্বশালে জাগিল ঘােড়া

হস্তীশালে হাতী।

মল্লশালে মল্ল জাগি’

ফুলায় পুন ছাতি।

জাগিল পথে প্রহরীদল,

দুয়ারে জাগে দ্বারী,

আকাশে চেয়ে নিরখে বেলা

জাগিয়া নরনারী।

উঠিল জাগি রাজাধিরাজ,

জাগিল রাণীমাতা।

কচালি’ আঁখি কুমার সাথে

জাগিল রাজভ্রাতা।

